
Fororð

Tá føroyingar keypa hald til stroymingtænastur, spøl,

forrit og appir frá til dømis Netflix, HBO, Apple-TV,

Spotify og líknandi fyritøkum, rinda vit eisini

meirvirðisgjald. Men gjaldið fer ikki í landskassan, sum

tað eigur. Fyritøkurnar eru nevniliga ikki skrásettar í

Føroyum, og peningurin fer sostatt av órøttum av

landinum.

Tað ber ikki til neyvt at siga hvussu stóra upphædd

talan er um, men sambært hesi kanningini, snýr tað seg

um 13,5 milliónir krónur um árið. Og tað er ein

upphædd, sum bara veksur. Bara undir korona-tíðini er

hon uttan iva vaksin munandi.

Í sløk fýra ár, hava føroysku myndugleikarnir verið

greiðir um, at pengar, sum hoyra heima í

landskassanum, streyma av landinum. Tað hevur verið

umrøtt, og sjálvur havi eg spurt donsku stjórnina um

hetta. Eg havi eisini samskift við bæði Skattestyrelsen

og havt fund við danska skattamálaráðharran um málið,

so allir viðkomandi partar vita, at her fer nakað fram,

sum ikki bara er skeivt, men eisini ólógligt. Enn eru

neyðugu stigini kortini ikki tikin til at fáa tað í rættlag.

Ein av grundgevingunum hevur verið, at upphæddin

varð mett at vera sera lítil.

Sum hendan kanningin vísir, er upphæddin ikki lítil

longur. Tað eru í hvussu er 50 milliónir fyri hvørt

valskeið. Og sum sagt: upphæddin er vaksandi.

Tí mugu røttu myndugleikarnir fáa tað rættað sum

skjótast. Eg vóni, at henda kanningin kann skunda undir

at fáa tað gjørt.

Tað eru starvsfólkini á skrivstovuni hjá

Javnaðarflokkinum á fólkatingi, sum hava staðið fyri at

fáa málið lýst.

Sjúrður Skaale, 

Fólkatingslimur fyri Javnaðarflokkin.

13,5 milliónir krónur av landinum 

Føroyar fáa ikki MVG-endurgjald frá teimum fyritøkum, sum

føroyingar keypa talgildar vørur og tænastur frá. Vit vita, at

peningurin verður kravdur inn, men vit vita ikki, um fyritøkurnar

rinda hann útaftur til danska statin – ella als ikki rinda hann út

aftur.

Í trimum umførum hevur Sjúrður Skaale sett fram fyrispurningar til

donsku stjórnina um, hvussu stórar inntøkurnar eru frá

meirvirðisgjaldi av talgildum tænastum. Tá hevur tíverri ikki borið

til at fingið upplýst, hvussu stórt meirvirðisgjald kemur úr

Føroyum. Í 2016 endurrindaðu ymiskar fyritøkur danska statinum

tilsamans 390 milliónir í meirvirðisgjaldi eftir ‘one-stop-moms’

skipanini (sí seinni um osm-skipanina). Upphæddin frá

fyritøkunum, sum eru uttan fyri osm-skipanina, eru ikki við í

samlaða roknistykkinum. Tær 390 milliónirnar svara til áleið 217

krónur fyri hvørt húski í Danmark. Umroknað til føroysk

viðurskifti, hevði tað svarað til 3,9 milliónir krónur í 2016.

Tó eru nógvar óvissur heftar at upplýstu upphæddini frá danska

skattamálaráðnum, umframt, at brúksmynstrið av tænastunum ikki

neyðturviliga er tað sama í Føroyum og Danmark. Harumframt

fevndi upphæddin bert um stroymdan tónleik og stroymt sjón- og

útvarpstilfar, men ikki um forrit, bløð, appir ella spøl, sum brúkarin

eisini rindar MVG av. Bæði brúkarar og stroymingartænastur eru

eisini vorðnar fleiri í tali síðani 2016. Tí settu vit okkum fyri at

kanna brúksmynstrið í Føroyum nærri, fyri at fáa eina betri mynd

av, hvussu nógvan pening talan er um.

Sambært spurnakanning, sum Spyr.fo hevur gjørt fyri

Javnaðarflokkin á fólkatingi, eru nógv hald av

stroymingartænastum í føroyskum húsarhaldum, harav serliga nógv

halda Netflix, Viaplay og Spotify. Haldini liggja í ymsari príslegu,

og í hesari kanningini hava vit gjørt eina varliga meting, har vit

hava brúkt bíligastu haldini sum vegleiðandi fyri samlaða

roknistykkið. Í løtuni er óvist hvørt meirvirðisgjaldið fer til

fyritøkurnar sjálvar, ella verður borið aftur til danska skattavaldið.

Í báðum førum er tað ólógligt. Innkravda meirvirðisgjaldið eigur at

verða endurrindað til TAKS.

Hvørja ferð ein føroyingur rindar mánaðargjaldið fyri Spotify,

Viaplay, Netflix og líknandi, fara tey 20 prosentini, ið vera løgd

afturat søluupphæddini fyri MVG, beint av landinum. Í kanningini

hava vit funnið fram til, at talan kann vera um eina upphædd, sum

liggur um 13,5 milliónir krónur árliga. Helst meir.

Tað er sannlíkt, at hesin inntøkumissurin hjá landskassanum bert

kemur at vaksa. Seinastu árini hava stroymingstænastur staðið í

ógvusligum vøkstri, og bara síðani vit fóru undir hesa kanningina,

er eitt nú Disney komið við síni egnu stroymingstænastu. Og undir

korona-tíðini eru um allan heim komnir nógv fleiri haldarar av

stroymingartænastum. So er helst eisini í Føroyum.

One-stop-moms
Sambært meirvirðisgjaldslógini (sbr. § 28, stk. 2, nr. 12 og 13¹),

skulu útlendsk virki, sum selja fyri meira enn 30.000 krónur árliga

(minstamarkið varð tó hækkað úr 30.000 krónum, og upp í 50.000

krónur í løgtinginum 6. mars í ár), meirvirðisgjaldsskrásetast og

uppkrevja 25 prosent í avgjaldi av søluni, tá tænastan verður nýtt í

Føroyum. Hetta fevnir vanliga eisini um talgildar tænastur, men í

Føroyum er eingin skipan sett í verk til tess at krevja hetta inn. Tó

er greitt, at føroyskir brúkarar, ið halda tænastur sum Netflix,

HBO og Spotify, rinda MVG av sínum haldaragjaldi, hóast

meirvirðisgjaldið ikki verður endurrindað føroyska

skattavaldinum.

TAKS hevur áður víst á, at tað er trupult at vita, júst hvussu

nógvar MVG-skyldugar nettænastur verða nýttar í Føroyum, tí

flestu feløgini ikki eru meirvirðisgjaldsskrásett í Føroyum – eisini

hóast feløgini eiga at verða skrásett sambært

meirvirðisgjaldslógini § 28, stk. 2, nr. 12 og 13. TAKS sigur tað

vera óvist, hvørt meirvirðisgjaldið verður uppkravt yvirhøvur, og í

teimum førunum, har tað verður uppkravt, verður upphæddin

møguliga borin aftur til Danmarkar. Í samskifti við danska

skattavaldið, siga tey seg tó ikki vera før at eyðmerkja, hvussu

stórar MVG-inntøkurnar eru frá føroyskum brúkarum av talgildum

tænastum. Danmark fylgir ES-ásetingum um MVG frá 2015, har

fyritøkurnar hvør í sær uppkrevja MVG frá einstøkum brúkarum í

ES-londum. Síðani endurrinda fyritøkurnar peningin til ES, sum

ber peningin aftur til tey londini, har brúkarin er staddur, ella har

tænastan verður brúkt. Hetta er ein sokallað one-stop-shop, ella í

hesum førinum: one-stop-moms skipan (osm-skipan, sí fótnotu 2

aftast). Við skipanini kunnu fyritøkurnar lata seg skráseta eina ferð

í ES, afturfyri, at tær sjálvar uppkrevja MVG, heldur enn at

skráseta seg í hvørjum einstøkum landi, har fyritøkurnar hava

kundar og meirvirðisgjaldsskyldu. Men, tá ið danska skattavaldið

fær borið peningin aftur frá ymsu fyritøkunum, fáa tey eina

samlaða upphædd, og ikki eitt nágreina yvirlit, sum sigur teimum

hvar brúkararnir eru staddir ella hvørja tænastu teir hava brúkt.

Tískil fær danska skattavaldið ikki eyga á, hvussu nógvur

peningur kemur frá føroyskum brúkarum.

Í einum uppriti frá 2015, vendi TAKS sær til Fíggjarmálaráðið

viðvíkjandi meirvirðisgjaldi á talgildum tænastum, har víst var á

vantandi føroyskar loysnir. Tá varð sagt, at økið kemur at verða

ógvuliga torført og fløkt at loysa bæði løgfrøðiliga og

umsitingarliga, og tískil eggjaðu tey til eitt samstarv um eina osm-

skipan við Danmark ella ES. Tó er framvegis ikki funnið fram til

nakra loysn, hóast føroyska nýtslan av nettænastum er vaksin

seinastu árini.

Háttalag

Til tess at fáa yvirlit yvir støðuna, hava vit gjørt

eina kanning millum 500 tilvildarliga valdar

persónar úr panelinum hjá Spyr.fo. Í alt vóru 236

kvinnur og 264 menn spurd, harav 20 prosent vóru

í aldursbólkunum 18-29 ár, 25 prosent millum 30-

44 ár, 28 prosent vóru 45-59 ára gomul og síðani

vóru 27 prosent millum 60-80 ár. 38 prosent av

teimum spurdu búgva í Tórshavnar Kommunu, 22

prosent eru úr Eysturoynni, 12 prosent úr Suðuroy

og Sandoy, 12 prosent úr Norðoyggjum og 16

prosent úr Norðstreymoy og Vágum. Hesi tølini

umboða væl fólkasamansetingina í Føroyum

annars, tá ið havt verður í huga búseting, aldur og

kyn. Tí kunnu luttakararnir geva eina rættvísa

mynd av, hvørjar nettænastur eru at finna í

føroyskum húskjum.

Í spurnablaðnum svaraðu luttakararnar um

nýtsluna av nettænastum í húskinum, umframt

hvussu nógvur peningur verður brúktur uppá spøl

og appir. Dentur varð lagdur á, at talan var um

útlendskar nettænastur, sum haldaragjald skuldi

rindast fyri. Gjørligt var eisini hjá luttakarunum

sjálvum at nevna aðrar nettænastur, enn tær, sum

vóru í spurnablaðnum.

Av tí, at kanningin tekur støði í nýtsluni fyri hvørt

húski, hava vit roknað úrslitini frá

spurnakanningini í mun til tey 18.000 húsarhaldini

í Føroyum, heldur enn fyri hvønn einstakan

føroying. Í samlaða roknistykkinum, hava vit tikið

útgangsstøðið í bíligastu haldaragjaldunum hjá

feløgum sum Netflix, Viaplay og Spotify. Á tann

hátt fáa vit eina varliga meting av hvussu nógvan

pening talan er um.

Føroysk nýtsla av nettænastum

Síðani tað er vorðið gjørligt at hava internetið í

lummanum, hava vit eisini fingið møguleikan at

undirhalda okkum sjálvum í hvørjari fríløtu. Vit

kunnu spæla spøl, hyggja at filmum og

sjónvarpsrøðum ella lurta eftir útvarpssendingum,

meðan vit bíða eftir bussinum, ella ferðast úr einum

stað í annað. Bundnu sjón- og útvarpsskráirnar

avgera ikki í eins stóran mun, nær vit hyggja og

lurta eftir ávísum tilfari longur. Vit kunnu sjálvi

avgera nær vit ‘stroyma’.

Hetta sæst eisini aftur í hvussu úrvalið av

undirhaldstænastum á netinum er vaksið í vavi, eins

og tað eru alsamt fleiri, sum brúka tænasturnar.

Av tí, at svarpersónarnir í kanningini vórðu bidnir

um at svara um nýtsluna í sínum húski, ber illa til at

greina brúksmynstrið hjá einstaklingum – sum til

dømis samanhangin millum aldursbólkar, kyn og

hvussu nógv av hesum rinda fyri nettænastur, spøl

og appir. Kanningin gevur tó eina góða ábending

um nýtsluna í einstøku húskjunum í Føroyum.

Hóast yvirskipaða keypið av appum og spølum ikki

er serliga stórt, er munur á ymsu samansetingunum

í húskinum. Høvuðsrákið er, at størru húskini, og

tey, sum eiga børn undir 18 ár, keypa bæði spøl og

appir við javnari millumbilum, enn smærru húskini,

og húskini, sum ikki hava børn undir 18 ár.

Samlaða nýtslan til spøl og appir til teldlar,

snildfonir, teldur og konsol um árið, er sostatt eisini

eitt vet hægri í størri húskjum, sum telja fleiri fólk

og/ella hava børn undir 18 ár.

Kring alt landið er nýtslan av bæði appum, spølum

og undirhaldstænastum sum Netflix og Spotify

ógvuliga lík úr einum øki í annað. Einasti sjónligi

munurin er, at sandoyingar og suðuroyingar ikki

tykjast halda nettænastur ella keypa spøl og appir í

eins stóran mun sum restin av landinum.

Á næstu síðunum hava vit viðgjørt svarini frá

spurnakanningini, og sett tey í eitt yvirlit, sum vísir

føroysku nýtsluna av ymsu nettænastunum. Undir

hvørjum bólki fylgir ein stutt frágreiðing.

Tónleikastroyming

Sambært kanningini eru tónleikatænastur at finna í

helminginum av føroyskum húskjum. Tey flestu stroyma sín

tónleik gjøgnum Spotify, sum meira enn 50 prosent av

føroyskum húskjum halda. Næst Spotify er tónleikatænastan

frá Apple, sum nærum 12 prosent halda. Bíligasta haldið av

tænastunum liggur um 99 krónur um mánaðin, harav 20

prosent er meirsvirðisgjald. Tilsamans verða áleið 2,9

milliónir krónur rindaðar um árið í MVG, bara fyri

tónleikatænastur í Føroyum. Í stabbanum til høgru sæst eitt

yvirlit yvir mest vanligu tónleikatænasturnar í føroyskum

húskjum. Tær meira óvanligu tænasturnar hava vit flokkað

saman í ‘annað’, har tænastur sum Yousee, Google

PlayMusic og Tidal eru.

Sjónvarps- og filmsstroyming

Nógv tann størsti parturin av føroysku húskjunum halda okkurt

slag av stroymingartænastum, ið bjóða eitt úrval av filmum

ella sjónvarpsrøðum, og helmingurin hevur enntá fleiri enn

bert ta einu tænastuna. Serliga eru tað Netflix og Viaplay, sum

eru vælumtókt í føroyskum húskjum, og tølini høgrumegin

benda á, at summi húski halda báðar tænasturnar. Einans 13

prosent av teimum spurdu søgdu seg ikki halda nakra

undirhaldsstroymingartænastu. Nøkur fá húski halda eisini

tænastur sum Amazon Prime, Dplay og YouTube Premium,

sum vit hava flokkað undir ‘annað’.

Við útgangsstøði í bíligastu haldaragjøldunum, ið liggja

millum 45 krónur og upp í 99 krónur um mánaðin, røkka vit

upp um 6 milliónir krónur í meirvirðisgjøldum, sum føroysku

húskini rinda árliga

Ljóðbøkur, podcast og netavísir

Ljóðbøkur eru undantiknar MVG í Føroyum, og

tískil leggja føroyskir myndugleikar ikki

meirvirðisgjald á hesar tænasturnar. Vit vita tó um

dømi, har føroyskir brúkarar kortini rinda MVG fyri

útlendskar ljóðbókatænastur, og tískil hava vit tikið

hendan partin við. Tað eru ikki serliga nógv húski,

sum rinda fyri atgongd til hald á ljóðbókum ella

podcastum. Tó eru nøkur sum halda eitt nú Mofibo

og Audible, og tilsamans svarar árliga

meirvirðisgjaldið til eina upphædd omanfyri 17.000

krónur. Fyritøkurnar, sum bjóða hesar tænasturnar,

skulu sostatt neyvan lata seg MVG-skrásetast í

Føroyum, tí inntøkurnar eru somikið lágar. Hóast

einki meirvirðisgjald eigur at leggjast á hesar

tænasturnar, vita vit um dømi, har MVG verður lagt

omaná, og tískil er vert at kanna nærri, hvørt

føroyingar av órøttum rinda MVG fyri síni hald av

ljóðbókum og podcast.

Eins og við ljóðbókatænastunum eru tað lutfalsliga

fá húsarhald, sum rinda fyri atgongd til útlendsk

tíðindabløð. Tó eru nógv av blaðhaldunum rættiliga

kostnaðarmikil, og tískil svarar meirvirðisgjaldið fyri

hesar tænasturnar til nærum hálva millión um árið.

Goymslutænastur, forrit, spøl og appir

Helmingurin av føroysku húskjunum hava minst eitt hald av

antin goymslutænastum ella telduforritum, meðan fimta hvørt

húski hevur tvey hald. Haldaragjøldini fyri ymsu tænasturnar

sveiggja millum 7 krónur og upp í 220 krónur um mánaðin, og

tilsamans svarar hetta til eitt árligt MVG gjald áljóðandi 2,6

milliónir krónur, um útgangsstøði verður tikið í bíligastu

haldunum fyri tænasturnar. Stabbarnir niðanfyri vísa mest

vanligu forrit og tænastur í føroyskum húskjum, meðan vit hava

flokkað tær meira óvanligu tænasturnar undir annað. Hesar vóru,

millum annað, Adobe Premier Pro, Endomondo og ymsar VPN

tænastur.

Fá húski siga seg keypa spøl ella appir við jøvnum millumbilum.

Sløk 60 prosent rinda ongantíð fyri spøl ella keypa eyka lutir og

funkur til spølini, meðan 46 prosent av føroyskum húskjum siga

seg ongantíð keypa appir ella rinda fyri nakað í appunum. Tó eru

nøkur, sum keypa spøl og appir fleiri ferðir um mánaðin ella

árið, og tað sæst aftur, tá ið fólk skulu meta um, hvussu nógvan

pening tey nýta upp á appir og spøl um mánaðin (sí myndina

niðanfyri).

Hóast 51 prosent ikki siga seg brúka nakran pening upp á appir

ella spøl um mánaðin, brúka føroysku húsarhaldini áleið 7

milliónir krónur upp á keyp av appum og spølum um árið, harav

1,4 milliónir fer til MVG.

MVG fyri lýsingar á Facebook, Google og Instagram kemur neyvan altíð í 
landskassan

Farnu árini eru føroyskir lýsarar í stóran mun

fluttir frá føroysku miðlunum til útlendskar

sosialar miðlar sum facebook. Hetta hevur rakt

inntøkurnar hjá føroysku fyritøkunum - men

sannlíkt er, at tað eisini hevur rakt landskassan.

Tá lýst verður á t.d. Facebook, velur lýsarin

hvussu nógvir pengar skulu nýtast, og uppgevur

sítt kontonummar. Tá pengarnir eru brúktir,

verður peningurin tikin av kontuni.

Sambært lógini er handilin tó ikki endaliga

avgreiddur. Amerikansku fyritøkurnar krevja

nevniliga ikki MVG inn. Tí skal keyparin

sjálvur upplýsa fyri TAKS hvussu nógv lýst er

fyri, og síðani rinda røttu MVG upphæddina.

MVG -skrásettar fyritøkur skulu ikki avrokna

MVG fyri slíkar tænastur, men tað skulu t.d.

almennar stovnar, politiskar flokkar - og

einstaklingar. Í løgtingslóg 136 frá 8. september

1992 um meirvirðisgjald, § 28, stk. 4 stendur

soleiðis: "Fólk, almennir stovnar og onnur, ið

ikki eru meirvirðisgjaldskrásett, og sum keypa

tænastur, nevndar í stk. 2, nr. 1-6, í útlondum,

skulu rinda meirvirðisgjald, um so er, at

tænastan verður nýtt í Føroyum."

Tað serliga í hesum føri er, at einstaklingar lýsa

nógv á sosialum miðlum sum Facebook.

Uppundir val síggjast jú heilt nógvar lýsingar

frá valevnum. Hesir privatpersónar eru vanir at

rinda MVG sum part av prísinum fyri tað, teir

keypa. Hvussu mong valevni munnu hugsa um,

at tá tey hava rindað rokningina til Facebook

ella Google, skulu tey eisini rinda 20 prosent av

upphæddini til TAKS?

Tað er ilt at meta um, men neyvan eru tað øll. Í

hesum føri hevði meiri kunning frá TAKS tó

helst gjørt góðan mun. Eingin sum vil inn á ting

at gera lógir ynskir at snýta við vilja, og tað er í

veruleikanum sera einfalt at skráseta sínar

útreiðslur til talgildar lýsingar.

Alt hongur kortini á reiðiligheitini hjá tí

einstaka. TAKS hevur smáar møguleikar fyri at

hava nakað eftirlit, tí hvussu nógv ein persónur

lýsir fyri á Facebook og øðrum sosialum

miðlum, er tað bara viðkomandi sjálvur, sum

veit.

Soleiðis fer meirvirðisgjaldið av landinum:

Føroyskur brúkari keypir eina útlendska nettænastu. Íroknað samlaða søluprísin er danskur momsur (meirvirðisgjald) á 25 

prosent.

Meirvirðisgjaldið endar hjá ES-skrásettu fyritøkuni.

Fyritøkan eigur at endurrindað meirvirðisgjaldið landið, har brúkarin av tænastuni er staddur.

Antin endar peningurin í danska statskassanum, ella verður hann verandi hjá fyritøkuni. 

Hvar liggur málið nú?

Føroyar eru hvørki partur av ES ella one-stop-

moms skipanini, og hava heldur onga serskipan at

krevja inn meirvirðisgjald frá nettænastum. Í fleiri

førum ber heldur ikki til hjá føroyskum brúkarum at

velja ‘Føroyar’ sum nýtsluland fyri ymsar

stroymingartænastur ella í talgildu sølubúðunum,

sum bjóða appir, spøl, sjón- og útvarpstilfar. Av tí

sama er tað serstakliga trupult at eyðmerkja

brúkarar og avgjøld úr Føroyum, tí brúkararnir eru

ósjónligir fyri bæði danska skattavaldið og nógvar

av fyritøkunum sjálvum.

Útlendskar fyritøkur, sum selja fjarskiftistænastur

og útbreiðslu av útvarps- og sjónvarpssendingum í

Føroyum, eru kortini avgjaldsskyldugar sambært

føroysku meirvirðisgjaldslógini, um sølan fer

uppum 50.000 krónur um árið. Sum er rinda nógvir

føroyskir brúkarar MVG fyri nettænastur, sum

eigur at enda í føroyska landskassanum, men endar

hjá fyritøkunum ella í danska statskassanum.

Tá ið tað kemur til MVG av spølum, forritum og

appum, ið verða keyptar til snildfonir, teldlar, teldur

og onnur talgild tól, hava Føroyar ikki nakrar

lógarásetingar. Sostatt skal løgfrøðiligi og

umsitingarligi parturin í Føroyum dagførast og

styrkjast, áðrenn peningurin fyri hesar tænasturnar

kemur í landskassan.

Í sambandi við hesa kanningina hava vit samskift

við danska og føroyska skattavaldið, har vit hava

víst á, at MVG av órøttum verður kravt inn av

nettænastum, umframt at vit hava sett fram ynski

um eina útgreining av hvar peningurin endar.

Donsku myndugleikarnir søgdu bart út, at tað var

ólógligt, um meirvirðisgjald verður uppkravt í

Føroyum, sum ikki endar í landskassanum. Tó

kundu donsku myndugleikarnir ikki við vissu siga

okkum hvar pengarnir enda, tí, sum áður nevnt,

kunnu føroysku brúkarar ikki eyðmerkjast. TAKS

og Fíggjarmálaráðið søgdu seg vera varug við

trupulleikan, men arbeiðið at loysa hetta hevur ligið

stilt.

TAKS sendi Fíggjarmálaráðnum eina málslýsing, tá

ið osm-skipanin varð sett í verk fyri ES í 2015. Tá

varð mett, at neyðugu átøkini til tess at krevja inn

MVG fyri talgildar tænastur, fór at vera eina

ógvuliga tung og torfør uppgáva at umsita. Tískil

skeyt TAKS upp, at Føroyar funnu eina loysn í

samstarvi við Danmark ella ES um MVG av

talgildum tænastum.

Soleiðis fer meirvirðisgjaldið av landinum:

1. Tú keypir eina útlendska nettænastu. Íroknað samlaða søluprísin er eitt meirvirðisgjald 

samsvarandi MVG ásetingunum í landinum – í Føroyum á 25 prosent.

2. Meirvirðisgjaldið endar hjá fyritøkuni, sum selir tær tænastuna.

3. Eftir ES leistinum skal fyritøkan síðani endurrinda meirvirðisgjaldið til tað landið, har tú ert 

stødd/staddur og brúkar tænastuna.

4. Føroyar fáa ongantíð peningin endurrindaðan. Mest sannlíkt er, at meirvirðisgjaldið endar í danska 

statskassanum. Tað kann eisini vera, at gjaldið verður verandi hjá fyritøkuni.

Keldur og fótnotur

Fótnotur

¹: § 28 Útlendsk virki, sum selja fyri meir enn 30.000 kr. um árið (minstamarkið varð tó hækkað úr 30.000 krónum, og upp í 50.000 krónur í løgtinginum 6. mars í ár), og sum selja tænastur, nevndar í 
stk. 2, nr. 7-13, til virki, stovnar o.t., ella til fólk í Føroyum, skulu meirvirðisgjaldskrásetast jbr. § 5, og uppkrevja 25% í avgjaldi av søluni, tá ið tænastan verður nýtt í Føroyum.
2. stk.Fylgjandi tænastur eru avgjaldskyldugar:

Fjarskiftistænastur.

Útbreiðsla av útvarps- og sjónvarpssendingum

²: ‘One-stop-shop’ verður brúkt um handlar, støð ella tænastur, sum nøkta allan tørv á einum og sama stað. Frá tí grundhugsanini setti ES sett í verk eina ‘one-stop-moms’ skipan (osm-skipan) fyri fjar-
og talgildar tænastur, umframt sjón- og útvarpað tilfar, sum verður selt privatum brúkarum í ES. Ein trupulleiki hevur nevniliga verið, at fyritøkur, sum selja tænastur á internetinum, ikki neyðturviliga 
eru fysiskt skrásettar í londunum, har tænastan verður brúkt. Tað ger tað tungt og dýrt hjá bæði fyritøkum og einstøkum londum at halda ásettar reglur um skattlig viðurskifti.

Við osm-skipanini nýtast feløgini bert at vera skrásett í einum ES landi. Meirvirðisgjaldið verður sostatt roknað eftir satsinum í einstøku limalondunum, og síðani krevur fyritøkan inn meirvirðisgjaldið 
frá brúkaranum, og ber hareftir einstøku londunum MVGið aftur. Donsku skattamyndugleikarnir fáa tó ikki upplýst, hvussu stór inntøkan er av júst føroyskum meirvirðisgjøldum, tí landaávísing kemur 
ikki við, tá ið fyritøkurnar bera meirvirðisgjaldið aftur til Danmarkar.

Keldur

Útrokningar eru gjørdar út frá data í kanning, sum Spyr.fo gjørdi fyri Javnaðarflokkurin á fólkatingi í september 2019 

Áður settir spurningar frá Sjúrði Skaale, fólkatingslimi, til skattaministarar í Danmark:

- https://www.ft.dk/samling/20151/almdel/F%C3%86U/spm/20/index.htm

- https://www.ft.dk/samling/20161/almdel/F%C3%86U/spm/1/index.htm

- https://www.ft.dk/samling/20161/almdel/F%C3%86U/spm/4/index.htm

https://www.ft.dk/samling/20151/almdel/F%C3%86U/spm/20/index.htm
https://www.ft.dk/samling/20161/almdel/F%C3%86U/spm/1/index.htm
https://www.ft.dk/samling/20161/almdel/F%C3%86U/spm/4/index.htm

